
			ભરત ઠક્કરને...

			એક નીડર અને નિખાલસ નિર્માતા હોવા ઉપરાંત અત્યંત સારો મિત્ર. વ્યવસાયિક ગુજરાતી રંગભૂમિ ઉપર મારું પદાર્પણ કરાવ્યા બાદ સતત કંઈક નવું-નોખું કરવા માટે તેં હંમેશાં પ્રેરણા આપી છે.

		


		
			‘ક’ કાનજીનો ‘ક’

			ગુજરાતી વ્યવસાયિક રંગભૂમિ ઉપર આ નાટક સાથે એક લેખિકા તરીકે મારું પદાર્પણ થયું. નિર્માતા મિત્ર ભરત ઠક્કરના ખૂબ આગ્રહ પછી નાટક લખવાની હિંમત કરી અને ખરેખર જોવા જઈએ તો ‘કરિયર પાથ’ જાણે બદલાઈ ગયો. અભિનેત્રી હોવા ઉપરાંત એક બીજી ઓળખ ઊભી થઈ. અભિનેત્રી તરીકે એક અલગ પાત્ર બની શકતી’તી, હવે ઇચ્છું એવા પાત્રને નિર્માણ કરી શકવાની તાકાત અને જવાબદારી બંને મળ્યાં.

			પ્રીતેશ સોઢાએ ખૂબ સુંદર માર્ગદર્શન આપ્યું, એક holistic ચિત્ર જોતાં શિખવ્યું. લાઇટ્સ, કોસ્ચ્યુમ ચેંજીસ, સેટ ચેન્જ, બધાને ધ્યાનમાં રાખીને સીન ડિઝાઇન કરતાં હું શીખી. ટીકુભાઈ જેવી મોટી હસ્તીએ કાનજીની મુખ્ય ભૂમિકાને નિભાવવાની હા પાડી ત્યારે મઝા પડી ગઈ. 175થી પણ વધારે પ્રયોગ થયા આ નાટકના અને એની સાથે કંઈક અલગ, કંઈક નોખું કરવાની તલપ જાગી.

			તમે ઇચ્છો છો એવા સંવેદનો અને દૃશ્યો વ્યવસાયિક તખ્તા ઉપર, કોઈ પણ પ્રકારના સમાધાન કર્યા વગર લાવી શકો છો એ વાતમાં મને વિશ્વાસ બેઠો. નિર્માતા તરીકે અહીં ભરતનો ખાસ આભાર એટલે માનવો પડે કે એણે ક્યારેય હું ‘નવી રાઇટર’ છું એમ કહી ચીલા-ચાલુ કામ કઢાવવાનો પ્રયત્ન નથી કર્યો. મારે જે દૃશ્ય, જે પાત્ર જેવું બનાવવું હતું એ બનાવવાની પૂરેપૂરી સ્વતંત્રતા મળી અને એની પાસેથી હંમેશાં મળતી રહી છે. પુનિત ગાંધીએ નવી જ રીતે નાટકને માર્કેટ કરવાના આર્ટ વર્ક બનાવ્યાં અને Theatrix Advertisingના દીપક સોમૈયાએ સુંદર પ્રચાર કર્યો.

			પ્રેક્ષકો અને નાટ્યજગતે મારા આ પહેલા નાટકનું અને મારું ખૂબ વહાલભેર સ્વાગત કર્યું જેની માટે હું હંમેશાં ઋણી રહીશ. વ્યવસાયિક રંગભૂમિ સાથે લેખિકા તરીકે જોડાયાનો મોકો આ નાટકે મને આપ્યો. આ નાટક અને એની મધમીઠી સફળતા હંમેશાં યાદ રહેશે.

			–સ્નેહા દેસાઈ

		


		
			

			પ્રથમ પ્રયોગ – 3 જૂન, 2012, ભારતીય વિદ્યાભવન, મુંબઈ

			નિર્માતા: ભરત ઠક્કર
નિર્માણ: ‘અમરદીપ’
પ્રસ્તુતકર્તા: કિરણ ભટ્ટ
લેખક: સ્નેહા દેસાઈ
દિગ્દર્શક: પ્રીતેશ સોઢા
સહાયક દિગ્દર્શક: જયેશ મોરે
સંગીત: આલાપ દેસાઈ
સંગીત સંચાલન: રાહુલ સોલંકી
પ્રકાશ: પ્રીતેશ સોઢા
પ્રકાશ સંચાલન: સંતોષ નાગોલકર
કમા: છેલ-પરેશ, પ્રવીણ ભોંસલે (કલ્પકલા સેટિંગ સર્વિસ)
નિર્માણ નિયામક: મહેશ છાંટબાર, જયંત ખત્રી
નેપથ્ય: જતન ભટ્ટ, સ્વપ્નલ ધૂળપ
પ્રચાર: દીપક સોમૈયા (theatrix advertising)
વસ્ત્ર પરિકલ્પના: અજય અરવિંદ ખત્રી
Illustration: પુનિત ગાંધી
મેકઅપ: આનંદ પરમાર
ડ્રેસમેન: અશોક, દિનેશ
વિશેષ આભાર: અજય ઠક્કર

		


		
			

			કલાકારો

			કાનજી દેવશી સાવલા, ટીકુ તલસાણિયા,
સરસ્વતી ફાલ્ગુની દવે/સ્વાતિ શાહ,
બૉબી આહલુવાલિયા, નિલેશ પંડ્યા,
દેવેન્દ્ર સાવલા, પરાગ શાહ,
ચંદ્રેશ સાવલા, તુષાર ઈશ્વર,
કો (watchman) જિતેન્દ્ર મકવાણા,
રિપોર્ટર નિલેશ ભટ્ટ/ કર્તવ્ય શાહ

			અંક:1
દૃશ્ય 1 * દૃશ્ય 2
દૃશ્ય 3 * દૃશ્ય 4
દૃશ્ય 5 * દૃશ્ય 6

			અંક:2
દૃશ્ય 1 * દૃશ્ય 4A
દૃશ્ય 2 * દૃશ્ય 4B
દૃશ્ય 3 * દૃશ્ય 4C
દૃશ્ય 5

		


		
			અંક:1

		


		
			દૃશ્ય 1

			(Voice Over)

			કાનજી દેવશી સાવલા– ઉમર વર્ષ 58. મુલુંડમાં દાણાના વેપારી છે. 3 મોટી દુકાનોના માલિક...કાનજીભાઈ ભણેલા નથી એટલે ગણે થોડું વધારે…મોટા ભાગે આવા માણસો કંજૂસ હોય છે પણ કાનજીભાઈ? અહં... આ બાબતમાં સાવ અલગ… એટલે કે હિસાબના પાક્કા છે, પણ સાથોસાથ એ પૈસા વાપરી જાણે. ખાવા-ખવડાવવાના શોખીન…એમને ફિલ્મો જોવી પણ બહુ ગમે! Sholay પિક્ચર 5 વરસ મિનરવામાં ચાલી એમાં રામજીભાઈનો મોટો હાથ છે. રામ ગોપાલ વર્માએ ‘આગ’ બનાવી એ માટે એની તરફ અંગત વેર છે કાનજીભાઈને.

			કાનજીભાઈ moodમાં હોય તો કોઈક વાર પત્ની સાથે 250 ખર્ચી નાટકે ય જોઈ કાઢે...નાટક જોયા પછી મોટા ભાગે પસ્તાય એ અલગ વાત છે...એ આવા મોટા મનના કેમ છે એની પણ અનોખી વાર્તા છે...પણ એ વાત આપણે આગળ જતાં કરીશું.

			આ એમનાં પત્ની, સરસ્વતીબા. નામ સરસ્વતી પણ વાણી નથી…ખાસ્સાં મૂક પ્રાણી છે બિચારા...કાનજીભાઈ જન્મે વાણિયા છે, આ કરમે વાણિયાણી…શબ્દોમાં જબરી કરકસર કરે…બહુ વિચારે, બહુ વિચારે, ને પછી પા ભાગનું જ બોલે… ધીમા તાપે મૂકેલા દૂધ જેવા...ઊકળ્યા કરે, પણ ઊભરાય નહીં. જે પોતે જ ઓછું બોલતા હોય...એની માટે વધારે શું બોલવાનું? આગળ વધીએ…

			આ નાનો દીકરો ચંદ્રેશ– કૉલેજમાં છે. કાનજીભાઈને શંકા છે કે Manmohan Desaiની ફિલ્મોમાં થાય એ રીતે હૉસ્પટિલમાં સુવાવડ વખતે આ બદલાઈ ગયો હશે...સરસ્વતીએ Fixed Depositમાં મૂકેલા શબ્દો, આને વ્યાજ સમેત વારસામાં મળ્યા છે...બહુ બોલે. થોડો નાનો હતો ત્યારે એની બીજી પણ એક ખૂબી હતી...ચંદ્રની કળા બદલાય એમ ચંદ્રેશને રોજ કંઈક અલગ અલગ બનવું હોય...એને Wildlife Photographer બનવું’તું, પણ બાજુવાળાનો કૂતરો જોરથી ભસ્યો. એમાં ડરીને એણે પડતું મૂક્યું…થોડા દિવસ pilot બનવાનું ભૂત વળગ્યું’તું પણ સરસ્વતીબાના જ્યોતિષ એ કહ્યું કે 40ft ઉપર ચંદ્રેશ ચઢે તો એને ઘાત છે...એટલે બિચારાનું Plane કોઈ દિ’ Take off જ ન થયું…એ દુ:ખમાં 6 મહિના depressionમાં હતો આ. B. Com. કર્યા પછી આ નમૂનાએ B.Sc. પણ કર્યું. છેલ્લા ઘણા વખતથી dentist બનવાનું નક્કી રાખ્યું છે...આનુ કંઈ કહેવાય નહીં, કદાચ બની યે જાય.

			મોટો દીકરો દેવેન્દ્ર: Sorry દેવ...દેવને દેવેન્દ્ર નામે બોલાવો તો ચિઢાય છે... એના જૂનવાણી નામ માટે એની એટલી ટેર ખેંચાઈ છે કે એણે નામ ટૂંકાવીને દેવ કરી નાખ્યું...દેવ હોશિયાર છે, Engineer થયો છે, સારી નોકરી છે, માહી નામની છોકરી સાથે પ્રેમમાં છે. દેવ અને ગુસ્સો એ અડીને રહેતા પાડોશી, ગુસ્સો ઘણી વાર બોલાવ્યા વગર પણ આવી જાય...બસ એ આવતો જ હશે…ગુસ્સો નહિ, દેવ!

			અંદર રસોડામાં ચા ઊકળે છે...I know, એ તમને દેખાતી નથી…તમને એની બાજુમાં ગીત ગણગણતી પ્રિયા પણ નહીં દેખાય... આવશે હમણાં બહાર…સરસ સાધારણ છોકરી છે. પાડોશમાં Paying Guest તરીકે રહે છે…કાનજીભાઈની લાડકી, દીકરી માને છે એને…Mumbai University માં Psychologyની પ્રોફેસર છે અને Education Activist પણ. TV પર સવારના પહોરમાં news ચાલી રહ્યા છે… એનું મૂળ કારણ એ હોઈ શકે કે કાનજીભાઈને છાપા વાંચવા ગમતા નથી…અને આ જે છાપા વાંચવા ગમતા નથી એનું મૂળ કારણ એ પણ હોઈ શકે કે એમને છાપા વાંચતા આવડતું નથી…

			(News પત્યા એવું Jingle Music સવારનું Bulletin પત્યું. હવે આગળ એ લોકો જ બોલશે…)

			કાનજી: અરે વાહ, આજે વહેલો તૈયાર થઈ ગયો.

			ચંદ્રેશ: છૂટકો જ નહોતો...દેવે કહ્યું કે મહેમાન આવવાના છે, તું તૈયાર રહેજે… મેં કહ્યું ભલે...મોટો છે, વાત ન માનું તો લાગે વંઠી ગયો છે, માનું તો લાગે ડાહ્યો છે...આજે થયું છે ‘લાવ ડાહ્યો બનું’ એટલે માનીને જલદી તૈયાર થઈ ગયો.

			કાનજી: ખાલી ‘દેવે કહ્યું એટલે’ એટલું જ બોલ્યો હોત તો ચાલત.

			ચંદ્રેશ: તમે પૂછ્યું તો બરાબર જવાબ તો દેવો પડે ને...ના બોલું તો લાગે. જોયું, બાપ સાથે સરખી વાત નથી કરતો, વંઠી ગયો છે. વંઠાયેલો દેખાવાનું આજે પોસાય નહીં.

			કાનજી: કેમ?

			ચંદ્રેશ: કહ્યું ને આજે ડાહ્યા બનવાનું નક્કી કર્યું છે. તમે મારી વાત બરાબર સાંભળતા નથી, પપ્પા…

			કાનજી: તારા જવાબ એ જ તને સવાલ પૂછવાની સજા છે!

			ચંદ્રેશ: દેવ પણ એવું જ કહેતો’તો પણ મેં કહ્યું એમને કે…

			(Kanji uses the remote)

			ચંદ્રેશ: આ શું કરો છો?

			કાનજી: જોતો તો mute દબાવવાથી તારો લવારો બંધ થાય છે કે નહીં...?તારામાં અને નાના પાટેકરમાં સેમ ટૂ સેમ તત્ત્વની ખામી હશે.

			ચંદ્રેશ: what તત્ત્વની ખામી…

			કાનજી: પૂર્ણવિરામની! સરસ્વતીબા! ચા પા!

			(Saraswati & Priya enter with tea & snacks)

			કાનજી: ઓહહો ને કંઈ! સવારના પહોરમાં પ્રિયા આવી છે.

			પ્રિયા: એકલી કંટાળતી’તી એટલે આવી ગઈ…

			કાનજી: સારું કર્યું. તું અમથી આટલું ભાડું ભરે છે. અહીંયા જ રહે ને!

			પ્રિયા: Not a bad idea! આમેય તમારા ઘરે મને મજા આવે છે...બહુ Happy Vibrations છે અહીંયા…

			કાનજી: ઘરનું બૈરું આટલું મૂક હોય, પછી એ ઘરમાં સુખ-શાંતિ જ હોય ને. (Saraswati reacts)

			પ્રિયા: (ચંદ્રેશને) તારા Dental કૉલેજના એડમિશનનું શું થયું? (ચંદ્રેશ બોલવા જાય છે)

			કાનજી: ટૂંકામાં કહેજે...ચા ઠંડી થઈ જશે…

			ચંદ્રેશ: 18 લાખ કહે છે?

			પ્રિયા: Are you crazy? 18 લાખ?

			ચંદ્રેશ: મેં પણ એમજ પૂછ્યું Are you crazy? 18 લાખ? તો કહે Quota System છે...હવે Quota Systemમાં એવું છે કે Minorities માટે 20 ટકા Reservation છે… હવે આપણે તો એ બાજુ જોવાનુ જ નહીં કારણ કે સાવલા જેવી સરનેમ સાથે ઝડપાઈ જઈએ…એવું પણ બને કે...

			કાનજી: જલદી બોલ વચ્ચે કંઈ નહીંતર સાંજ પડશે…

			પ્રિયા: Government Collegeમાં try કર ને?

			ચંદ્રેશ: એના કરતા ન ભણવું સારું…ત્યાંના Prof. કરતાં તો મને વધારે આવડે છે. આ Private Colleges ને સંસ્થાઓ જે લાખો રૂપિયા લે છે એ કંઈ અમસ્તા નથી લેતા...Infrastructure Provide કરે છે, Better Professors, Better ભણવાની Techniques... જવા દો ને, અત્યારે મારે વાત નથી કરવી.

			કાનજી: તારે વાત ના કરવી હોય એવું તો ભાગ્યે જ બને! આજે બોલવા કરતા સાંભળ! તારા જેવું વિચારે છે ને લોકો એમાં જ આ Municipality સ્કૂલોની હાલત આવી થઈ ગઈ છે. કોઈ ભણવા જ નથી આવતું... આપણી દુકાનની બાજુમાં જે સ્કૂલ છે એય બંધ થવાને આરે છે!

			ચંદ્રેશ: બરાબર જ છે ને સમય સાથે આગળ ના વધે એ પાછળ જ રહી જાય!

			કાનજી: એમ ના હોય બેટા. આ તો તું હૉસ્પિટલમાં બદલાઈ ગયો એમાં તને લાખોપતિ બાપ નસીબે મળ્યો છે... જેને નથી એ લોકો માટે આ સરકારી વ્યવસ્થા જ મા-બાપ છે…

			પ્રિયા: (Laughs) તું જે કહે તે ચંદ્રેશ પણ અપાતા હશે 18 લાખ, Dentist બનવા માટે.

			કાનજી: ત્યારે શું! Dentist બનવા માટે જે 18 લાખ આપે એણે Dental College માં નહીં, Mental Collegeમાં જવું જોઈએ.

			ચંદ્રેશ: Come on, પપ્પા!

			કાનજી: Come on પપ્પાવાળી! 18 લાખ ડોનેશન, 2-5 લાખ ફી, દાંતનું દવાખાનું બનાવો 400 ફૂટનું, એ જગ્યા 70-80 લાખની...એમાં ઓલી સૂવાની આરામ ખુરશી ને દાંત ચમકાવવાના મશીન વસાવો એના બીજા 5-7…એક ખોખું તો આમ ને આમ થઈ ગયું.

			ચંદ્રેશ: તો?

			કાનજી: કેટલી સડેલી દાઢો પાડીશ ત્યારે એક કરોડ કમાઈશ એનો હિસાબ તો માંડ…અવતાર પિક્ચરમાં રાજેશ ખન્નાની થાય છે એવી હાલત થઈ જશે…તારા જ દવાખાનાની ખુરશી પર આમ બેઠો હોઈશ! સરસ્વતી આનામાં ન તારી શાંતિ આવી કે ન મારી વાણિયાબુદ્ધિ…હું સાચું જ કહું છું, આ બીજા કોઈનો ભૂલમાં આવી ગયો છે!

			(All laugh)

			સરસ્વતી: બસ હવે… તમને ખબર છે ને? કેમ મશ્કરી કરો છો?

			કાનજી: મારી મશ્કરીના લીધે થોડો Depressionમાં જાય છે? એ તો એનું શરીર બોલી બોલીને થાકી જતું હશે એટલે Depressionમાં જઈને થાક ખાતું હોય છે!

			ચંદ્રેશ: હસી લો, હસવું હોય એટલું, આજે હું ડાહ્યો બન્યો છું એટલે સામો જવાબ નહીં આપું, પણ તમે સ્કૂલ-કૉલેજ ગયા હોત ને, તો આવી દલીલ ના કરત.

			કાનજી: તારી દલીલ સાંભળીને તો એમ જ થાય છે કે ન ગયો એ જ સારું થયું… મુલુંડમાં કરિયાણાની 3 દુકાન છે, 2 ગાળા છે, 3BHKનો આ Flat છે, ભણેલા ગણેલા 4 માણસો જી-હજૂરી કરે છે! શું કમી છે...? (to Priya) હવે બહોત ગઈ ને થોડી રહી...દેવેન્દ્ર ને ચંદ્રેશ ભણ્યા એનો આનંદ છે, ખાસ આ ચંદ્રેશિયાનો…

			ચંદ્રેશ: (Happy) Thanks, પપ્પા…

			કાનજી: ભણ્યો તો માંડ સહન થાય છે...ન ભણ્યો હોત તો?! (All react)...આ ટેકો આવ્યો નહીં?

			પ્રિયા: ટેકો?

			ચંદ્રેશ: Tek Bahadur Singh...આપણી સોસાયટીનો વૉચમૅન અને આમનો ટેકો!

			(બારીની બહાર વળીને કાનજી જુએ છે.)

			સરસ્વતી: વળશો નહીં, પડશો...આવતો જ હશે...

			કાનજી: (ગણે) 6 અક્ષર બોલી!!! આજે સરસ્વતીબા વાતોડિયા મૂડમાં છે!

			(Tek Bahadur Singh enters)

			ટેકા: આ...લો, સાહેબ…આરામના ગરમાગરમ ફાફડા-જલેબી-ખમણ… 255 થયા…(Gives change & the bag to Saraswati)

			કાનજી: એ બધું મૂક પડતું, મને કહે, Employment Exchange માં નામ નોંધાવ્યું કે પછી આખી જિંદગી ઝીણી આંખોને બહાદુર અટકનો ફાયદો ઉપાડી ચોકીદારી જ કરવી છે?

			ટેકો: (Smiles) ભરી લીધું, સાહેબ…

			કાનજી: અને પેલી સ્કૂલનો ચેક?

			ટેકો: એ તો પહેલા ભરી દીધો સાહેબ…એ લાકડી વગર તો એ અપંગ સ્કૂલ ચાલશે કઈ રીતે? (Leaves)

			ચંદ્રેશ: સોસાયટીવાળા કહેતા’તા કે એ આ સોસાયટીનો વૉચમૅન ઓછો ને તમારો ચમચો વધારે લાગે છે…

			કાનજી: અરસપરસ છે. હું એને રાખું છું પણ એ રીતે ને!

			ચંદ્રેશ: વધારે ચડાવો નહીં, કો’ક દિવસ…

			કાનજી: કો’ક દિવસ શું? માથે ચડીને કાનમાં મૂતરશે એમ?

			ચંદ્રેશ: Yuck...આ કેવું કેવું બોલો છો...?

			કાનજી: શબ્દો તેલ લગાવા જાય...અર્થ બરાબર સમજાયોને. માથું ઊંધું ઘાલીને કામ કરે છે...મહેનતુ છે...એને ફાયદો ઉપાડવો હોત તો અત્યાર સુધી ઉપાડી લીધો હોત. તમારા બન્ને કરતા તો એ મને વધારે કામ લાગે છે...

			પ્રિયા: બસ! હવે તૈયાર થઈ જાઓ... તમારા થવાવાળા વેવાઈને લઈને દેવ આવતો હશે.

			કાનજી: હું તો ક્યારનો તૈયાર બેઠો છું.

			ચંદ્રેશ: દેવનો થવાવાળો સસરો IAS ઑફિસર છે…એની સામે લેંઘા-પહેરણમાં દેવના લગ્નની વાત કરશો?

			કાનજી: સૂટ-બૂટ પહેરીને નક્કી કરેલા લગન વધારે ટકે એવું ક્યાં લખ્યું છે?

			(Bell rings…)

			સાથે સાથે આજનો ઈ-શબ્દ પર વાંચો રોજે રોજનું નવું ગુજરાતી વાચન ખ્યાતનામ ગુજરાતી લેખકોની કલમે... સાથે અમૂલ્ય ફોટોગ્રાફ્સ, ઑડિયો ક્લિપ્સ, વિડીયો પણ... See more at: http://www.e-shabda.com/blog/

